
[bookmark: _GoBack]ЎЗБЕКИСТОНДА ҲУҚУҚИЙ ДАВЛАТ БАРПО ЭТИШ ЖАРАЁНИДА ҚОНУНИЙЛИКНИ ТАЪМИНЛАШНИНГ УСТУВОР ЙЎНАЛИШЛАРИ

Ўзбекистон Республикасида ҳуқуқий давлат барпо этиш учун зарур бўлган ташкилий-ҳуқуқий, ижтимоий-иқтисодий, сиёсий ва маънавий замин яратиш борасида амалга оширилган чоралар натижасида эришилган ютуқларни эътироф этган холда, бу борада ўз ечимини кутаётган муаммолар ҳам мавжудлигидан кўз юммаслигимиз лозим. Мамлакатимизда ҳуқуқий давлат барпо этиш жараёнида қонунийликни таъминлашда юзага келаётган муаммоларни қуйидаги йўналишлар буйича кўриб чикиш мумкин:
Биринчидан, Ўзбекистон Республикаси Конституцияси 121-моддасида қонунийлик ва ҳуқуқий тартиботни, фуқароларнинг ҳуқуқлари ва эркинликларини ҳимоя қилишда ҳуқуқни муҳофаза қилувчи органларга жамоат ташкилотлари ва фуқаролар ёрдам кўрсатишлари мумкин деган норма мустаҳкамланган. Лекин ҳозирги кунгача Ўзбекистон Республикаси қонунчилик тизимида «ҳуқуқни муҳофаза қилувчи органлар» тизимига қайси давлат органлари кириши ва уларнинг ваколатлари, ҳуқуқ ва мажбуриятларини белгилаб берувчи қонун ҳужжати мавжуд эмас. Бу эса ўз навбатида давлатнинг ҳуқуқни муҳофаза қилиш органлари тизими ташкил қилинишини борасидаги ҳуқуқий асослар мавҳумлигини кўрсатади.
Иккинчидан, 1991 йил 25 октябрь кунги 270-сонли қарори билан тасдиқланган «Ўзбекистон Республикаси Ички ишлар вазирлиги ҳақида»ги Низомда «Ўзбекистон Республикаси Ички ишлар вазирлиги Республика Конституцияси ва Республика суверенитети ҳақидаги Декларацияга мувофиқ Ўзбекистон Республикасининг давлат бошқарув органи ҳисобланади деган норма мустаҳкамланган.
Вазирлик ўз ҳуқуқи доирасида фуқароларнинг ҳуқуқлари ва қонуний манфаатларини, жамоат тартибини, жамоат хавфсизлигини муҳофаза қилишни ва жиноятчиликка қарши курашни таъминлайди. Ички ишлар вазирлигининг асосий вазифалари қаторида мамлакат ҳудудида фуқароларнинг ҳуқуқлари, эркинликлари ва қонуний манфаатларини таъминлаш ва бошқаларни кўриш мумкин. Лекин ушбу давлат органи ваколатлари, ҳуқуқ ва мажбуриятларини белгилаб берувчи қонун ҳужжати мавжуд эмас. Бу эса ўз навбатида ушбу давлат органи фаолиятига жиддий таъсир қилади. 
Ўзбекистон Республикаси Президентининг 2011 йил 23 августдаги қарори билан Адлия вазирлиги зиммасига Конституция, қонунлар ва халқаро шартномаларда мустащкамланган инсон ҳуқуқлари ва эркинликларини ҳимоя қилишни таъминлаш соҳасида бир қатор вазифалар юклатилган бўлиб, улар ижросини таъминлаш мақсадида вазирлик томонидан доимий равишда таҳлилий ишлар, ўрганишлар ҳамда мониторинглар олиб борилмоқда.
Адлия вазирлигининг Инсон ҳуқуқларини ҳимоя қилиш бошқармаси ва ҳудудий адлия бошқармаларининг Инсон ҳуқуқларини ҳимоя қилиш бўлимларининг 2015 йил 9 ойи давомида фаолияти таҳлиллар натижасида ўтган давр мобайнида Адлия идораларига 4.586 та мурожаатлар келиб тушган бўлиб, шундан 331 таси ариза ва таклиф, 3.368 таси шикоят, 579 таси «Ишонч телефони»га, 308 таси «Ягона интерактив давлат хизматлари порталига» қилинган мурожаатларни ташкил этади.
Таҳлилларга кўра, жами 4.586 та мурожаатларнинг 905 таси 19,7% - ижтимоий ҳимояга доир қонун ҳужжатлари юзасидан, 513 таси 11,1% - меҳнат низолари юзасидан, 124 таси 2,7% - суд қарорларидан норозилиги хусусида, 284 таси 6,1% - уй-жойга оид низолар, 281 таси 6,1% - коммунал тўловларга оид, 147 таси 3,2% - ҳуқуқни муҳофаза қилувчи органларнинг фаолиятига оид, 421 таси 9,1% - суд қарорлари ва бошқа органлар ҳужжатларининг ижро этилмаётганлиги масаласида, 154 таси 3,3% - ер ажратишга оид, 108 таси 2,3% - таълимга доир қонун ҳужжатлари юзасидан, 165 таси 3,5% - банк фаолиятига оид, 990 таси 21,5% - бошқа масалалар юзасидан келиб тушган мурожаатларни ташкил этади.
Қайд этилган даврда инсон ҳуқуқларини ҳимоя қилиш мақсадида 615 та ташкилот идораларда 350 та назорат (текшириш, мониторинг) тадбирлари ўтказилган ҳамда тегишли идораларга 658 та тақдимнома киритилган, шундан 590 та (ҳисобот даври бошидан қолдиқ билан) тақдимнома ижроси тўлиқ бажарилган. Тақдимномалар натижасида 124 та ҳужжат ижроси тўхтатилган ва бекор қилинган, 857 нафар айбдор шахслар интизомий жавобгарликка тортилган, шулардан 36 нафар шахслар билан меҳнат шартномаси бекор қилинган.
Шунингдек, қонунчиликни бузиш ҳолатлари юзасидан 332 та огоҳнома киритилиб, маъмурий жавобгарликка тортиш юзасидан киритилган 273 та таклифларга кўра 220 та шахслар маъмурий жавобгарликка тортилган. Ҳуқуқни муҳофаза қилувчи идораларга ҳуқуқий баҳо бериш учун киритилган 23 та таклифлар асосида 11 та шахсга нисбатан жиноят иши қўзғатилган[footnoteRef:2]. [2: Инсонҳуқуқваэркинликлариниҳимояқилишсоҳасидагифаолияттаҳлили.http://www.minjust.uz/uz/publications/materials/241115/] 

Юқоридаги статистик маълумотлардан кўриш мумкинки, мамлакатимизда қонунийликни таъминлаш борасида етарли камчиликлар учрамоқда. Келтирилган мисолларнинг аксарияти раҳбарлар томонидан амалдаги қонунларга зид буйруқлар чиқарилиши билан боғлиқ.
Мамлакатда қонунийлик ва ҳуқуқий тартиботни мустахкамлаш, ҳуқуқбузарлик, айникса, жиноятчиликка қарши кураш соҳасида кескин чоралар кўрилаётганига қарамасдан, бу соҳада ижобий томонга кескин ўзгариш юз бермаётгани кишини ташвишга солади. Айниқса ёшлар орасидаги жиноятчиликнинг кучайиши жудаям ачинарли.
Учинчидан, ахолининг сиёсий ва ҳуқуқий маданиятини юксалтириш, маънавият, маърифат, мафкура билан боғлик масалалар. Конунчиликдаги мавҳумлик, ноаниқлик, бўшлиқ, номутаносиблик, қарама-қаршилик, ноизчиллик, такрорлашларга бархам бериш билан боғлиқ муаммолар мавжуд.Фуқароларнинг ҳуқуқ ва эркинликлари бузилиши билан боғлик ғайриқонуний хатти-ҳаракатлар асосан ҳуқуқни мухофаза қилиш ва суд, маҳаллий ҳокимият ва бошкарув органлари, корхоналар, ташкилотлар ва муассасалар ходимлари томонидан содир этилаётганлиги кўзга ташланади. Бу ҳолатда мазкур ходимларнинг таъмагирлиги, ўзбошимчалиги, ҳокимиятни суиистеъмол қилиши, етарли билимга эга эмаслиги, қобилиятсизлиги ҳамда сансалорлик, тўрачилик каби иллатларнинг мавжудлиги, улар фаолияти устидан жамоатчилик, фуқаролик жамияти институтлари ҳамда депутатлик назоратининг сустлиги, оммавий ахборот воситалари вакилларининг шижоатсизлиги, фуқаролар сиёсий-ҳуқуқий фаоллигининг юқори эмаслиги билан боғликлиги аён булмокда. Фуқароларнинг ҳуқуқий онги ва ҳуқуқий маданиятини ошириш борасида ҳуқуқий тарғиботларни ўрни муҳим аҳамият касб этади. Шу сабабли ушбу фаолиятни кўпайтириш ҳар жиҳатдан аҳолини ҳуқуқий онги ва ҳуқуқий маданиятини юксалтиришга хизматқилади.
Тўртинчидан, жамиятдаги барча муносабатлар ваколатли давлат органи томонидан қабул қилинган қонунлар асосида тартибга солиниши лозим.
Хулоса сифатида айтиш мумкинки, Ўзбекистон Республикасида ҳуқуқий давлат барпо этиш жараёнида қонунийликни таъминлашнинг юқорида кўрсатилган устувор йўналишлари ҳар жиҳатдан мамлакатимиз Кониституциясига ва амалдаги қонун ҳужжатларига, шунингдек, халқаро ҳуқуқнинг умумэътироф этилган қоидаларига мослаштириш муҳим аҳамиятга эга.Мамлакатимизда демократик ислоҳотларни янада чуқурлаштириш, улардан кўзланган мақсадларга эришишда мамлакатда қонунийлик ва қонун устуворлигининг таъминланганлиги муҳим ахамият касб этади. Ҳуқуқий демократик давлат қуриш учун қонунунийликни таъминлашда қонунларни аниқ ва оғишмай бажариш фуқаролар, ташкилотларнинг ҳуқуқлари ҳамда қонун билан қўриқланадиган манфаатларининг ҳимоя қилинишидек муҳим вазифаларни амалга оширишда унинг ўрни ва аҳамияти беқиёсдир.
Қонунунийлик - ҳуқуқий давлатнинг асосий принципидир. У ҳаётнинг барча соҳаларида қонуннинг қатъиян ҳукмронлигини назарда тутади. Ҳеч бир давлат органи, ҳеч бир хўжалик юритувчи ва ижтимоий-сиёсий ташкилот, ҳеч бир мансабдор шахс, ҳеч бир киши қонунга бўйсуниш мажбуриятидан халос бўлиши мумкин эмас. Қонун олдида ҳамма баробардир. Қонунийлик шуни билдирадики, асосий ижтимоий, энг аввало, иқтисодий муносабатлар фақат қонун билан тартибга солинади, унинг барча қатнашчилари эса ҳеч бир истисносиз ҳуқуқ нормаларини бузганлиги учун жавобгар бўлади.
«Ҳуқуқий давлат - ҳуқуқнинг ҳукмронлиги, қонуннинг устунлиги, барчанинг қонун ва мустақил суд олдида тенглиги таъминланадиган, инсон ҳуқуқлари ва эркинликлари кафолатланадиган, ҳокимият ваколатларнинг бўлиниши принципи асосида ташкил этилган демократик давлатдир. Ҳуқуқий давлатда қонун устувор бўлиб, инсонларнинг ҳуқуқ ва эркинликлари шунингдек, уларнинг эркин камол топиши учун барча шарт-шароитлар яратиб берилади. Бу эса ўз навбатида «қонунийлик» тушунчасининг мазмунини англатади.
Қонунийлик тушунчасининг амалда бажарилиши ҳуқуқ мазмунини, ҳуқуқий тизимнинг ғоявий асосларини, унинг энг муҳим ижтимоий-сиёсий тузилмалар билан, муайян жамият сиёсий режими билан алоқасини очиб беради. Шу нуқтаи назардан қонунийлик ҳуқуқнинг талаблари ва у томондан кафолатланган имкониятларни изчил, тўла ва аниқ ҳаётга татбиқ этадиган ёзма ҳуқуқ сифатида таърифланиши мумкин. Қонунийлик тамойилларининг аҳамияти борасида сўзлайдиган бўлсак, аввало, мамлакатда Конституция ва қонунларнинг бошқа ҳуқуқий ҳужжатларга нисбатан устунлиги, ҳуқуқ субъектларининг қонун ва суд олдидаги тенглиги, ҳокимият органлари ва мансабдор шахсларнинг фаолиятида зўравонликка йўл қўйилмаслиги, инсон (фуқаролар) ҳуқуқ ва эркинликларини кафолатланганлиги, норматив-ҳуқуқий ҳужжатларни мамлакатнинг бутун ҳудудида бир хил қўлланилиши ва талқин этилиши, мақсадга мувофиқликнинг қонунийликка қарши қўйилмаслиги шунингдек, қонунийликнинг маданият билан узвий боғлиқлиги, қонунларни ва унинг асосида қабул қилинган бошқа ҳуқуқий ҳужжатларни давлат органлари, мансабдор шахслар, фуқаролар томонидан аниқ ва оғишмай бажарилиши бу давлат тузумидаги демократизмнинг кўринишларидан бўлиб, ҳамманинг қонун олдида тенглигини англатади. Қисқача қилиб айтганда, қонунийлик тамойиллари ўз мақсад ва моҳияти билан халқ манфаатларига ҳизмат қилади.
Ҳуқуқий механизм қонунийликни таъминлаш тизимида асосий ўрин эгаллайди. Агар ижтимоий ва психологик факторлар қонунийликнинг ҳолатига таъсир қилса, юридик фактор бевосита қонунийлик ва ҳуқуқий тартиботнинг характерини белгилайди. Қонунийликни таъминлашнинг ҳуқуқий механизми биринчи навбатда қонунийликнинг кафолати бўлган норматив-ҳуқуқий ҳужжатларни яратиш воситасидир. Шу ўринда айтиш мумкинки, қабул қилинган норматив-ҳуқуқий ҳужжатларни ҳуқуқий муносабатларда қўллашнинг алоҳида механизми талаб қилинади. 
Қонунийликни мустаҳкамлаш давлат органлари ва мансабдор шахслар фаолиятида қонунийлик кафолатларини шакллантиришни такомиллаштиришни ва ривожлантиришни назарда тутади. Қонунийлик кафолатлари деганда, ижобий таъсир этувчи шарт-шароитлар, бирон-бир тузилманинг ҳам ички, ҳам ташқи омил ва воситалари тушунилади.
Қонунийликнинг юридик кафолати - ижтимоий ҳаётнинг барча қатламларида қонунларга қаттиқ ва оғишмай амал қилинишини таъминловчи юридик воситалар тизимини ўзида намоён қилади. Қонунийликни кафолатлаш - бу қонунийликни мустаҳкамлаш демакдир. Қонунийликни таъминлаш кафолатлари фуқароларда қонунларга бўлган ишончни янада оширади, уларга амал қилиш ҳиссини уйғотади, фуқароларнинг ҳуқуқий онги ва маданиятининг шаклланишида ҳам ҳисса қўшади. Давлатнинг ривожланиши ёки таназзулга юз тутиши ҳам ўз-ўзидан қонунийликни таъминлашга қаратилган кафолатларнинг тўғри танлаб олиниши ва амалга оширилиши билан боғлиқдир. 
Шунингдек, юқорида келтирилган хулосалар билан бир қаторда, мамлакатимизда қонунийликни таъминлаш чора-тадбирларини такомиллаштириш мақсадида қуйидаги таклиф ва тавсиялар ишлаб чиқилди:
1. Демократик ҳуқуқий давлат барпо этиш бўйича ривожланган давлатлар тажрибасини ўрганишга йўналтирилган илмий-тадқиқот ишларини амалга ошириш лозим.
2. Қонун устуворлигини таъминлаш соҳасидаги муаммолардан келиб чиқиб, амалдаги идоравий норматив-ҳуқуқий ҳужжатларни Конституция ва қонунларга мослиги нуктаи назаридан тўлик ҳуқуқий экспертизадан ўтказишни ташкиллаштириш лозим.
3. Давлат органлари, биринчи навбатда, ҳуқуқни мухофаза қилиш органлари фаолиятини, улар томонидан ўтказиладиган ҳуқуқий тарғибот тадбирларининг самарадорлигини ошириш лозим. Бу йўналишда ҳуқуқни муҳофаза қилувчи органлар,тегишли тартибда, фуқаролик жамияти институтлари, нодавлат нотижорат ташкилотлар ҳамда ижтимоий ҳаракатлар билан ҳамкорликда мактаб, академик-лицей ва коллежларда, олий ўқув юртларида, корхона, муассаса, ташкилотларда, фуқароларни ўзини ўзи бошқариш органларида ва бошқа жойларда фуқароларнинг ҳуқуқий онги ва ҳуқуқий маданиятини юксалтириш мақсадида ҳуқуқий тарғиботлар, давра суҳбатлари, семенар-тренинглар маҳорат дарслари ва бошқалар ташкил этилиши лозим. Шунингдек ушбу соҳадаги мавжуд тизимни янада такомиллаштириш лозим.
Шу нуқтаи назарда, мухтасар қилиб айтадиган бўлсак, қонунийликни таъминлаш, инсон ҳуқуқ ва эркинликларини ишончли ҳимоя қилиш, уларнинг жамият ҳамда давлат ишларида фаол иштирок этишига зарур шарт-шароитлар яратиш ва буни қабул қилинаётган қонунлар, норматив-ҳуқуқий ҳужжатларда тўла-тўкис акс эттиришга алоҳида эътибор, албатта, давлатда қонунийлик тамойили таъминланаётганлигини кўрсатади. Қабул қилинаётган ва амалиётга татбиқ этилаётган янги қонунлар ёрдамида қонунийликни таъминлаш давлат ва жамият ҳаётида муҳим аҳамият касб этади. Зотан, уларнинг барчаси мамлакатда демократик ислоҳотларни янада чуқурлаштириш ва фуқаролик жамиятини ривожлантириш, шунингдек аҳолининг турмуш фаровонлигини ошириш каби эзгу мақсадларга хизмат қилади.

